ԱՄՓՈՓԱԹԵՐԹ
«Գնման պայմանագրում փոփոխություն կատարելու թույլտվություն տալու մասին» ՀՀ կառավարության որոշման նախագծի

	1. ՀՀ արդարադատության նախարարություն
	17.02.2026թ.

	
	N /27.3.3/6187-2026

	«Գնման պայմանագրում փոփոխություններ կատարելու թույլտվություն տալու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը․
[bookmark: _GoBack]1․ Նախագծի 1-ին կետով նախատեսվում է թույլատրել Հայաստանի Հանրապետության պետական եկամուտների կոմիտեին «ԳՈՎԹԵՔ» սահմանափակ պատասխանատվությամբ ընկերության (համատեղ գործունեության՝ կոնսորցիումի 2025 թվականի մարտի 27-ի  պայմանագիր «ՎԻ ԻՔՍ ՍՈՖԹ» սահմանափակ պատասխանատվությամբ ընկերության հետ) հետ 2025 թվականի ապրիլի 13-ին կնքված «Պետության կարիքների համար Հայաստանի Հանրապետության հարկային ռեզիդենտի կարգավիճակի հաստատման մասին տեղեկանքների տրամադրման գործընթացի պարզեցման ավտոմատացված համակարգի խորհրդատվական ծառայությունների մատուցման» N ՀՀ ՊԵԿ-ԲՄԽԾՁԲ-2025/1 ծածկագրով գնման պայմանագրում կատարել փոփոխություն՝ պայմանագրով նախատեսված որոշ ծառայություններ փոխարինելով այլ բնութագրեր ունեցող ծառայություններով, ինչպես նաև փուլային ձևով նախատեսված ծառայությունների մատուցման համար սահմանված ժամկետը փոփոխելով, չկիրառելով Հայաստանի Հանրապետության կառավարության 2017 թվականի մայիսի 4-ի Ն 526-Ն որոշման N 1 Հավելվածի 56-րդ կետի, 3-րդ և 4-րդ ենթակետերի պահանջները։
Այս համատեքստում հարկ է անդրադառնալ Նախագծի հիմնավորմանը, որում բացակայում են նշված փոփոխություներն իրականացնելու վերաբերյալ մանրամասն հիմնավորումները, ինչը հնարավորություն չի տալիս լիարժեք ձևով գնահատելու դրանց անհրաժեշտությունը։
Նախագծի հիմնավորման մեջ նշվել է, որ գնման պայմանագրով նախատեսվել է նոր ստեղծվող էլեկտրոնային հարթակը ներդնել Հայաստանի Հանրապետության պետական եկամուտների կոմիտեի «Հարկատու 3» և ՀՀ ՊԵԿ պաշտոնական էլեկտրոնային կայքի «Հաշվետվությունների ներկայացում և հաշվարկային փաստաթղթերի դուրսգրում» համակարգերում։
Միաժամանակ Նախագծի հիմնավորման 2-րդ կետում նշվել է, որ էլեկտրոնային հարթակը ստեղծվել է նոր համակարգում՝ Պետական եկամուտների ոլորտի թվային ծառայությունների հարթակում (https://e-services.src.am)՝ Հայաստանի Հանրապետության պետական եկամուտների կոմիտեի «Հարկատու 3» և ՀՀ ՊԵԿ պաշտոնական էլեկտրոնային կայքի «Հաշվետվությունների ներկայացում և հաշվարկային փաստաթղթերի դուրսգրում» համակարգեր ինտեգրման հնարավորությամբ, ուստի անհրաժեշտություն է առաջացել մշակել «Գնման պայմանագրում փոփոխություններ կատարելու մասին» ՀՀ կառավարության որոշման նախագիծ՝ ծառայության մատուցման ժամկետները նույնականացնել՝ սահմանելով պայմանագրով նախատեսված 2-րդ փուլի համար սահմանված ժամկետը, ինչպես նաև ծառայությունների մատուցումն իրականացնել 1 փուլով։
	Բացի այդ, Նախագծի հիմնավորման 2-րդ կետի 2-րդ ենթակետում նշվել է, որ ծրագրի ներդրման գործընթացում առաջացած օբյեկտիվ տեխնիկական, ինտեգրման և հարթակային փոփոխությունների անհրաժեշտությունն առաջացրել է լրացուցիչ ժամանակի պահանջ, մինչդեռ հստակեցված չէ, թե ինչ բնույթի տեխնիկական խնդիրներ են առաջացել և չի հիմնավորվում, որ ժամկետի երկարաձգումը չի առաջացել ծառայություն մատուցողի մեղքով։
Նախագծի հիմնավորումից հասկանալի է դառնում, որ էլեկտրոնային հարթակը նախատեսվում է ստեղծել նոր համակարգում՝ «Հարկատու 3» համակարգի և ՀՀ ՊԵԿ պաշտոնական էլեկտրոնային կայքի «Հաշվետվությունների ներկայացում և հաշվարկային փաստաթղթերի դուրսգրում» ենթահամակարգերի ինտեգրման հնարավորությամբ, սակայն պարզ չէ, թե կազմակերպության կողմից կոնկրետ ինչ ծառայություններ պետք է մատուցվեն՝ հաշվի առնելով, որ Նախագծի ընդունման արդյունքում պայմանագրով նախատեսված որոշ ծառայություններ փոխարինվելու են այլ բնութագրեր ունեցող ծառայություններով։
Բացի այդ, Նախագծի ուսումնասիրության արդյունքում, հարկ ենք համարում անդրադառնալ ՀՀ կառավարության 2017 թվականի մայիսի 4-ի N 526-Ն որոշման N 1 հավելվածի 56-րդ կետի 3-րդ և 4-րդ կետերին, համաձայն որոնց․
«Արգելվում է պայմանագրում, իսկ եթե պայմանագրի գինը գործոնային է, ապա նաև այդ պայմանագրին կից հաջորդող յուրաքանչյուր տարիներին կնքված համաձայնագրում կատարել այնպիսի փոփոխություններ, որոնք հանգեցնում են գնվող ապրանքների, աշխատանքների և ծառայությունների ծավալների կամ ձեռք բերվող գնման առարկաների միավորի գնի կամ պայմանագրի գնի արհեստական փոփոխման: Արհեստական են համարվում հետևյալ փոփոխությունները`
3) պայմանագրով նախատեսված ապրանքների, աշխատանքների կամ ծառայությունների փոխարինումն այլ բնութագրեր ունեցող ապրանքներով, աշխատանքներով կամ ծառայություններով, որոնք միասին գումարային արտահայտությամբ գերազանցում են պայմանագրի գնի տասնհինգ տոկոսը: Շինարարական աշխատանքների դեպքում սույն ենթակետով նախատեսված տոկոսի հաշվարկի մեջ չեն ներառվում սկզբնական նախահաշվով նախատեսված ծավալների նկատմամբ առանց նախագծային փաստաթղթերի փոփոխության փաստացի կատարված աշխատանքների ճշգրտումները: Պայմանագրի գնի տասնհինգ տոկոսի շրջանակում փոխարինումը կարող է կատարվել, եթե առկա է պատասխանատու ստորաբաժանման մասնագիտական եզրակացությունն այն մասին, որ փոխարինումը հանգեցնում է պայմանագրի արդյունավետ իրականացմանը.
4) պայմանագրով, ներառյալ փուլային ձևով նախատեսված ապրանքների մատակարարման, աշխատանքների կատարման կամ ծառայությունների մատուցման համար սահմանված ժամկետը մեկ անգամ` մինչև երեսուն օրացուցային օրվանից ավելի ժամկետով երկարաձգելը, բայց ոչ ավելի, քան պայմանագրով սահմանված ժամկետն է, բացառությամբ պետական գաղտնիք պարունակող` ռազմական կարիքների բավարարման նպատակով, արտադրանքի նոր տեսակների հեռանկարային մշակման, գիտահետազոտական և փորձակոնստրուկտորական աշխատանքների գնումների դեպքերի: Ընդ որում, սույն ենթակետում նախատեսված ժամկետը կարող է երկարաձգվել՝ մինչև պայմանագրով ի սկզբանե սահմանված ժամկետը լրանալը` պայմանագրի կողմի առաջարկության առկայության դեպքում, պայմանով, որ պատվիրատուի մոտ չի վերացել գնման առարկայի օգտագործման պահանջը, իսկ առաջարկությունը ներկայացվել է ոչ ուշ, քան պայմանագրով ի սկզբանե սահմանված ժամկետը լրանալուց առնվազն 7 օրացուցային օր առաջ։»։
Սակայն Նախագծից և դրա հիմնավորումից պարզ չէ, թե պայմանագրով նախատեսված ծառայությունների փոխարինումը ինչ չափով է նախատեսվում իրականացնել, մասնավորապես՝ պայմանագրի գնի քանի տոկոսի շրջանակում, ինչպես նաև ժամկետը ինչ չափով է երկարաձգվում։
Նշվածը հիմք ընդունելով, գտնում ենք, որ Նախագիծն ունի հստակեցման, իսկ Նախագծի հիմնավորումը լրամշակման կարիք։

	Ընդունվել է։
Հիմնավորումը լրամշակվել է: 

	2. ՀՀ ֆինանսների նախարարություն
	12.02.2026թ.

	
	N 03/26/3024-2026

	Ուսումնասիրելով Ձեր 02/02/2026թ. թիվ 01/70-17/5420-2026 գրությամբ ներկայացված ՀՀ կառավարության որոշման նախագիծը, առաջարկում ենք նախագիծը հանել շրջանառությունից, նկատի ունենալով, որ տվյալ դեպքում բացակայում է Կառավարությունից թույլտվություն ստանալու անհրաժեշտությունը, քանզի գնման առարկայի բնութագրերում առաջարկվող փոփոխությունների կատարման վերաբերյալ, ծառայությունների մատուցման նոր ժամկետների սահմանման և պատասխանատվության միջոցների կիրառման վերաբերյալ որոշումները, ըստ գործող կարգավորումների, պատվիրատուն պետք է կայացնի ինքնուրույն: 
Միաժամանակ հայտնում ենք նաև, որ «Գնումների մասին» օրենքի 25-րդ հոդվածի 1-ին մասի 2-րդ կետի համաձայն արգելվում է փոփոխել գնման առարկան:
	Ընդունվել է մասնակի։
Հիմնավորումը լրամշակվել է։ Հաշվի է առնվել այն հանգամանքը, որ պայմանագրով նախատեսված ապրանքների, աշխատանքների կամ ծառայությունների փոխարինումն այլ բնութագրեր ունեցող ապրանքներով, աշխատանքներով կամ ծառայություններով գումարային արտահայտությամբ գերազանցում են պայմանագրի գնի տասնհինգ տոկոսը:
Նախագծից հանվել է պայմանագրով նախատեսված ծառայությունների մատուցման համար սահմանված ժամկետը երկարացնելու և պայմանագրի կատարող կողմի նկատմամբ պատասխանատվության միջոցներ չկիրառելու վերաբերյալ կարգավորումները։


	3. ՀՀ վարչապետի աշխատակազմի իրավաբանական վարչության եզրակացություն
	16.04.2026թ.

	
	N 02/16.4/12867-2026

	1.«Գնումների մասին» օրենքի 25-րդ հոդվածի նախկին խմբագրության համաձայն՝ արգելվում է փոփոխել պայմանագրով նախատեսված ապրանքների, աշխատանքների և ծառայությունների բնութագրերը: 2025 թվականի հոկտեմբերի 24-ի ՀՕ-336-Ն օրենքի համաձայն՝ պայմանագրով նախատեսված ապրանքների, աշխատանքների և ծառայությունների բնութագրերի փոփոխման դեպքերը և կարգը սահմանում է Հայաստանի Հանրապետության կառավարությունը: Հաշվի առնելով նշված կարգավորումները, գտնում ենք, որ  ներկայացված նախագիծը կարող է քննարկման առարկա լինել ՀՀ կառավարության կողմից նշված կարգի ընդունման պարագայում:






















































































2. Միևնույն ժամանակ նախագծի նախաբանում նշված չէ նորմատիվ իրավական ակտի համապատասխան դրույթը, որը կառավարությանը լիազորում է ընդունել սույն որոշման 2-րդ կետը:
	1. Չի ընդունվել։
Եզրակացության 1-ին կետով նշվում է, որ Նախագիծը կարող է քննարկման առարկա լինել ՀՀ կառավարության կողմից պայմանագրով նախատեսված ապրանքների, աշխատանքների և ծառայությունների բնութագրերի փոփոխման դեպքերը և կարգը սահմանող իրավական ակտի ընդունման պարագայում:
Նշվածի կապակցությամբ հարկ ենք համարում նշել, որ «Գնումների մասին» ՀՀ օրենքի` մինչև 12.11.2025թ. գործող խմբագրությամբ 25-րդ հոդվածի 1-ին մասի 2-րդ կետի համաձայն մրցակցային գնման ձևերի կիրառման ժամանակ առանձին բնութագրեր ունեցող գնումները մեկ գնման գործընթացի շրջանակներում կարող են բաժանվել չափաբաժինների: Արգելվում է փոփոխել պայմանագրով նախատեսված ապրանքների, աշխատանքների և ծառայությունների բնութագրերը:  
«Գնումների մասին» օրենքում փոփոխություններ կատարելու մասին» ՀՕ-336-Ն օրենքի (այսուհետ` Օրենք) 3-րդ հոդվածով «Գնումների մասին» ՀՀ օրենքի 25-րդ հոդվածը շարադրվել է նոր խմբագրությամբ, որն ուժի մեջ է մտել 12.11.2025թ.:
Նշված հոդվածի 1-ին մասի 2-րդ կետով սահմանվել է, որ մրցակցային գնման ձևերի կիրառման ժամանակ առանձին բնութագրեր ունեցող գնումները մեկ գնման գործընթացի շրջանակներում կարող են բաժանվել չափաբաժինների: Արգելվում է փոփոխել գնման առարկան:
Նույն հոդվածի 2-րդ մասով սահմանվել է, որ պայմանագրով նախատեսված ապրանքների, աշխատանքների և ծառայությունների բնութագրերի փոփոխման դեպքերը և կարգը սահմանում է Հայաստանի Հանրապետության կառավարությունը:
Միաժամանակ, ՀՀ կառավարության 04.05.2017թ. թիվ 526-Ն որոշման 1-ին կետի 1-ին ենթակետով հաստատված գնումների գործընթացի կազմակերպման կարգի (այսուհետ` Կարգ) 57.1-ին կետով սահմանվում է պայմանագրով նախատեսված ապրանքի մատակարարման, աշխատանքների կատարման կամ ծառայությունների մատուցման ընթացքում պատվիրատուի կողմից Հայաստանի Հանրապետության կառավարությանը դիմելու վերաբերյալ կանոնակարգում` հայցելով վերջինիս թույլտվությունը պայմանագրում Կարգի 56-րդ կետով նախատեսված պայմաններից տարբերվող պայմաններ սահմանելու կամ սահմանված պայմանները չկիրառելու համար:
Հարկ ենք համարում նշել, որ նշված դրույթը Կարգում լրացվել և գործում է 02.11.2022թ.: 
Ելնելով վերոգրյալից և հաշվի առնելով, որ Նախագծի ընդունման լիազորող նորմ է հանդիսանում Կարգի 57.1-ին կետը, որով արդեն իսկ նախատեսվում է ՀՀ կառավարության կողմից պատվիրատուին գնման պայմանագրում փոփոխություններ կատարելու թույլտվություն տալու վերաբերյալ կանոնակարգում, այսինքն` նշված կետը հնարավորություն է տալիս պատվիրատուին առանձին դեպքերում դիմելու ՀՀ կառավարությանը՝ հայցելով վերջինիս թույլտվությունը պայմանագրում Կարգի 56-րդ կետով նախատեսված պայմաններից տարբերվող պայմաններ սահմանելու կամ սահմանված պայմանները չկիրառելու համար, այդ թվում՝ հայցելով ՀՀ կառավարության թույլտվությունը պայմանագրով նախատեսված ապրանքները, աշխատանքները կամ ծառայությունները փոխարինել այլ բնութագրեր ունեցող ապրանքներով, աշխատանքներով կամ ծառայություններով, որոնք միասին գումարային արտահայտությամբ գերազանցում են պայմանագրի գնի տասնհինգ տոկոսը, ուստի հայտնում ենք, որ Նախագծի քննարկումը ՀՀ կառավարության կողմից պայմանագրով նախատեսված ապրանքների, աշխատանքների և ծառայությունների բնութագրերի փոփոխման դեպքերը և կարգը սահմանող իրավական ակտի ընդունմամբ պայմանավորելու անհրաժեշտությունը բացակայում է:
2. Ընդունվել է։
Նախագծի նախաբանում որպես լիազորող նորմ հղում է կատարվել ՀՀ կառավարության 2017 թվականի մայիսի 4-ի N 526 որոշմամբ հաստատված կարգի միայն 57.1 կետին, և, որպես ավելորդ դրույթ, հանվել է նախագծի 2-րդ կետը։
   



